
ERABAKIA
Berdintasun, Euskara eta Gobernantza saila
Idazkaritza teknikoko eta herritarrak atenditzeko zerbitzua
Espte zkia.: ADM1 2025 0000002265
Onespena ematea Eusko Jaurlaritzaren eta Arabako, Bizkaiko eta Gipuzkoako foru aldundien arteko lankidetza hitzarmena berresteko foru arau proiektuari, euskara hutsezko komunikabideen funtzionamendua ziurtatzeko (2025-2028 aldia)


Euskal Herriko Autonomia Estatutuaren 6.2 artikuluan ezartzen denez, Autonomia Erkidego osoko erakundeek, Euskal Herriaren aniztasun soziolinguistikoa kontuan hartuz, euskararen eta gaztelaniaren erabilera bermatuko dute, eta haien ofizialtasuna arautuko, eta beren ezagutza ziurtatzeko behar diren neurri eta baliabideak bideratu eta arautuko dituzte.


Euskararen Erabilera Normalizatzeko azaroaren 24ko 10/1982 Oinarrizko Legeak zenbait betebehar ezarri zizkien administrazio publikoei, herritarren hizkuntza eskubideak aitortzearen ondorioz. Zehazki, bigarren tituluko hirugarren kapituluan euskararen erabilera arautzen da komunikabideetan. 22. artikuluan, herritar guztiei aitortzen zaie gizarte komunikabideetatik informazioa euskaraz eta gaztelaniaz jasotzeko eskubidea. 


Gainera, lege testu horren 26. artikuluak agintzen du euskal botere publiko guztiek neurri egokiak hartu behar dituztela eta behar diren bitartekoak jarri behar dituztela euskararen erabilera sustatzeko gizarte bizitzaren eremuetan, herritarrek hizkuntza horretan jardun ahal izan dezaten merkataritza, kultura, elkarte, kirol, erlijio eta bestelako jardueretan.


5. artikuluan, hizkuntza eskubide oinarrizkoenen artean, informazioa euskaraz jasotzeko eskubidea jasotzen du, hau baitio hitzez hitz: "aldizkariak, irrati eta telebista eta beste adierazpideetako emankizunak euskaraz jasotzeko eskubidea". Artikulu horrek betebehar espezifiko batzuk ezartzen dizkio Eusko Jaurlaritzari, eta ezartzen du euskal botere publikoek neurri egokiak hartu beharko dituztela eta behar diren bitartekoak jarri euskararen erabilera sustatzeko gizarte bizitzaren eremuetan, herritarrek euskaraz egin ahal izan ditzaten merkataritza, kultura, elkarte, kirol, erlijio edo beste edozein motatako jarduera guztietan.





Hori dela eta, Arabako, Gipuzkoako eta Bizkaiko foru aldundiek eta Eusko Jaurlaritzak lege horrek agindutako sustapen lana egiten dute, eta, horretarako, dirulaguntza batzuk ematen dizkiete euskararen erabilera sustatzen lan egiten duten elkarte, entitate eta partikularrei, eta diruz laguntzen dituzte tokiko zein eskualdeko komunikabideak edo haien elkarte arduradunak. 


Kontuan hartuta Eusko Jaurlaritzak eta Arabako, Gipuzkoako eta Bizkaiko foru aldundiek euskarazko komunikabideak sustatzeko dirulaguntzen hainbat politika bultzatzen dituztela, erakunde horiek egokitzat jo dute lankidetza esparru bat adostea esparru orokor horren barruan. 


Azken hitzarmena 2022an sinatu zen, eta, nola emaitza ona izan zuen, beharrezkotzat jotzen da hitzarmen berri bat izatea oinarriak ezartzeko Eusko Jaurlaritzaren eta hiru aldundien arteko lankidetzarako, etorkizuneko jarduera ildoa ziurtatzeko euskara hutsezko komunikabideen alde.


Era berean, Arabako Foru Aldundiaren Gobernuari, Antolaketari eta Araubide Juridikoari buruzko martxoaren 15eko 10/2023 Foru Arauaren 51.1 artikuluaren arabera, "Foru Aldundiak hitzarmenak sinatu ahalko ditu beste administrazio publiko batzuekin, haiei lotutako edo haien mendeko organismo publikoekin eta zuzenbide publikoko entitateekin edo unibertsitate publikoekin, edo zuzenbide pribatuko subjektuekin, xede komun bat lortze aldera".


Gainera, Arabako Foru Administrazioan eta Arabako Lurralde Historikoan Euskararen Erabilera Normalizatzeari buruzko martxoaren 31ko 10/1998 Foru Arauaren 22. artikuluak xedatzen duenez, Foru Aldundiak, Euskalduntze Zerbitzuaren bidez, Arabako lurralde historikoaren gizarte eta kultur bizitzaren esparru guztietan euskararen erabilera sustatzeko kanpainak egingo ditu, eta horregatik berresten da komunikabideekin sinatutako hitzarmen hau.

Nahitaezko txostenak aztertu dira.

Horregatik, Berdintasun, Euskara eta Gobernantza Saileko foru diputatuak proposatuta, eta Foru Gobernu Kontseiluak gaur bertan egindako bilkuran gaia aztertu ondoren, hau

ERABAKITZEN DUT

Lehenengoa. Onespena ematea Eusko Jaurlaritzaren eta Arabako, Bizkaiko eta Gipuzkoako foru aldundien arteko lankidetza hitzarmena sinatzeari, euskara hutsezko komunikabideen funtzionamendua ziurtatzeko (2025-2028 aldia). Hitzarmen hori I. eranskinean dago jasota.


Bigarrena. Onespena ematea hitzarmen hori berresteko foru arau proiektuari (II. eranskina).






Hirugarrena. Agintzea igor dakiela Arabako Batzar Nagusiei hitzarmen hori berresteko foru arau proiektua.


Laugarrena. Ahalmena ematea Euskararen eta Gobernu Irekiaren zuzendariari lankidetza hitzarmen hori sinatzeko.




Vitoria – Gasteiz,





	
Ramiro González Vicente
Diputatu nagusia
Diputado general









	










	
Iñaki Gurtubai Artetxe
Berdintasun, Euskara eta Gobernantza Saileko foru diputatua
Diputado Foral de Igualdad, Euskera y Gobernanza



Joseba Koldo Pérez de Heredia Arbígano
Euskara eta Gobernu Irekiaren zuzendaria
Director de Euskera y Gobierno Abierto

